
"BERLUMBA DALAM PERKARA KEBAJIKAN"

(1 November 2019/ 4 Rabiulawwal 1441H)

Sidang Jemaah Yang Dihormati Sekalian,

Marilah pada hari yang mulia ini, dikesempatan yang masih diberikan ini, kita
manfaatkan sebaik mungkin untuk mempersiapkan diri kita kepada Allah
SWT dengan tagwa yang sebenar-benarnya demi meraihkan kebahagiaan
yang abadi di akhirat kelak. Tajuk khutbah yang akan disampaikan oleh

khatib pada hari ini ialah “Berlumba Dalam Perkara Kebajikan”.

Sidang Jemaah Yang Dihormati Sekalian,

Islam telah menyarankan hambanya sentiasa mengerjakan kebajikan,
perasaan ingin berlumba-lumba untuk mengerjakan kebajikan pastinya
wujud di dalam setiap diri orang muslim. Bagi mendapatkan pahala dalam
Islam cukup mudah. Bukannya setakat mengerjakan apa yang diperintahkan
atau meninggalkan perbuatan yang dilarang oleh Allah sahaja akan
diberikan pahala, malah mengajak dan menunjukkan orang supaya berbuat
baik atau memberikan contoh, membimbing, menasihati dan mengingati
orang lain kepada kebaikan juga adalah dikira sebagai ibadah yang akan

diberikan pahala. Firman Allah SWT di dalam surah Al-Hajj ayat 77 :

Maksudnya: “Wahai orang yang beriman, rukuklah serta sujudlah

(mengerjakan sembahyang) dan beribadatlah kepada Tuhan kamu (dengan
mentauhidkanNya), serta kerjakanlah amal-amal kebajikan; supaya kamu

berjaya (di dunia dan di akhirat)”.

Di dalam Islam, mengerjakan kebajikan tidak hanya di khususkan kepada
keperluan kewangan dan kebendaan semata-mata, malah merangkumi juga
aktiviti-aktiviti yang berkaitan dengan bidang-bidang sosial, ekonomi dan

kemasyarakatan.



Ayat yang dibacakan tadi menyatakan fungsi seorang muslim dalam
kehidupan ini merangkumi ketaatan pada tuhannya dengan mengerjakan
ibadat sebagimana merangkumi semua jenis amalan kebaikan. Di sini
jelaslah bahawa Islam adalah satu agama yang mengutamakan perkara-
perkara kebaikan dan menggalakkan umatnya supaya berlumba-lumba

melakukannya. Firman Allah SWT di dalam surah al-Bagarah ayat 148 :

Maksudnya: “Dan bagi tiap-tiap umat ada arah (kiblatnya sendiri) yang
mereka menghadap ke arahnya (ketika solat). Oleh itu, berlumba-lumbalah
kamu mengerjakan kebaikan, kerana di mana sahaja kamu berada pasti
Allah akan menghimpunkan kamu semua (pada hari kiamat untuk menerima

balasan). Sesungguhnya Allah Maha Berkuasa atas tiap-tiap sesuatu’.

Manusia yang mengerjakan kebajikan di sifatkan sebagai makhluk yang

paling baik. Firman Allah SWT dalam surah al-Bayyinah ayat 7:

Maksudnya: “Sesungguhnya orang yang beriman dan beramal soleh

(mengerjakan kebajikan), mereka itulah sebaik-baik baik makhluk”

Sidang Jemaah Yang Dihormati Sekalian,

Untuk memperolehi manfaat yang maksimum daripada persaingan untuk

mengerjakan kebajikan, ia hendaklah dikerjakan terus menerus. Ini adalah

kerana kebaikan yang dilakukan secara berterusan akan membentuk sikap

istigamah, ikhlas dan bertanggungjawab. Dari situlah diperlukan sikap

kompetitif atau saling bersaing secara sihat dalam berbuat baik. Antara

hikmah dari sikap kompetitif dalam kebaikan:

1

2.

Menumbuhkan rasa cinta pada ajaran agama Islam.

Memperoleh redha Allah SWT dan pahala yang banyak.

Menimbulkan rasa ikhlas dalam hati.

Menjadikan kita sebagai hamba yang memiliki akhlak mulia.

Menjadi hamba yang di muliakan Allah SWT, seperti mana firman

Allah dalam surah al-Hujurat ayat 13:

Maksudnya: “... Sesungguhnya semulia-mulia kamu di sisi Allah ialah

orang yang lebih takwanya diantara kamu ...”



6. Berpeluang menjadi hamba yang paling bermanfaat. Di riwayatkan dari

Jabir r.a, rasulullah SAW bersabda:

Maksudnya: “Orang beriman itu bersikap ramah dan tidak ada
kebaikan bagi seorang yang tidak bersikap ramah. Dan sebaik-baik
manusia adalah orang yang paling bermanfaat bagi manusia”. (riwayat
tabrani dan daruqutni)

7. Berpeluang untuk menjadi orang yang paling di cintai Allah.

Sidang Jemaah Yang Dihormati Sekalian,

Mengakhiri khutbah pada minggu ini, khatib ingin mengutarakan beberapa

saranan seperti berikut:-

1. Ikhlaskan niat ketika melakukan kebajikan untuk mendapat ganjaran
yang setimpal daripada Allah SWT.

2. Bersegera melakukan kebajikan, janganlah kita bertangguh-tangguh
walau ia kecil; contohnya terus memasukkan note seringgit ke dalam
tabung masjid selepas solat.

3. Mengajak dan menggalakkan orang melakukan kebajikan bersama-

sama.

Maksudnya: “Dengan yang demikian, sesiapa yang mengerjakan sesuatu
amal kebaikan, sedang ia beriman, maka tidaklah disia-siakan amal

usahanya, dan sesungguhnya kami tetap menulisnya”. (Surah al-Anbiya

ayat 94)

Sidang Jumaat yang dirahmati Allah,

Saya berpesan kepada tuan-tuan dan diri saya sendiri supaya bertakwa
kepada Allah SWT dengan mematuhi segala perintah-Nya dan menjauhi
segala larangan-Nya. Sesungguhnya berbahagialah orang yang bertakwa
kepada Allah. Di samping itu, sebagai tanda mensyukuri segala nikmat Allah
yang dikurniakan kepada kita, marilah kita mencontohi akhlak nabi SAW dan

para sahabat sehingga mereka digelar jutawan akhirat. Caranya ialah



dengan memperbanyakkan sumbangan harta yang kita sayangi ke jalan

Allah iaitu dengan melakukan amalan waqatf.

Wagaf dari segi syarak ialah apa-apa harta yang ditahan hak pewagaf ke
atas harta tersebut daripada sebarang urusan jual beli, pewarisan, hibah dan
wasiat di samping mengekalkan sumber fizikalnya, untuk kebajikan dengan

niat untuk mendekatkan diri pewagaf kepada Allah.

Di negara kita, amalan berwagaf telah lama diamalkan oleh generasi yang
terdahulu. Mereka telah berjaya mewaqgafkan harta melalui pembinaan
masjid-masjid, sekolah-sekolah, pondok-pondok pengajian dan rumah-
rumah anak yatim. Berwagaf adalah amalan mulia yang dapat melahirkan
perasaan kasih sayang, menyemarakkan semangat saling bantu-membantu
antara satu sama lain. Sepertimana firman Allah SWT dalam surah Ali Imran

ayat 92:

Maksudnya: “Kamu tidak sekali-kali akan dapat mencapai (hakikat)
kebajikan dan kebaktian (yang sempurna) sebelum kamu dermakan
sebahagian dari apa yang kamu sayangi. Dan sesuatu apa jua yang kamu

dermakan, maka sesungguhnya Allah mengetahuinya”.



Sidang Jumaat yang dirahmati Allah,

Di negeri kita khususnya, Majlis Agama Islam Negeri Pulau Pinang
(MAINPP) telah menyediakan satu alternatif kepada pelaksanaan ibadah
wagqaf yang berkonsepkan wakalah melalui dana wagaf Pulau Pinang. Sama
ada melalui potongan gaji bulanan atau pembayaran secara atas talian.
Wakalah bermaksud para penyumbang mewakilkan kepada Majlis Agama
Islam untuk mewakafkan mana-mana harta kekal dengan niat kerana Allah
Taala. Ini merupakan satu usaha untuk menggembeling kerjasama ummah
untuk bersama-sama melaksanakan ibadah wagaf walau pada tahap

manapun kemampuan ekonomi seseorang.

Institusi masjid juga dapat berperanan memperkasakan ibadah wagaf ini
dengan menyumbangkan misalnya 10% hasil dari kutipan Jumaat kepada
pihak Majlis Agama Islam pada setiap bulan. Secara tidak langsung jemaah
yang menghulurkan derma setiap kali solat Jumaat, akan berkongsi saham

wagaf yang berkekalan manfaatnya hingga ke hari akhirat.

Diriwayatkan dari Abu Hurairah, Rasulullah SAW bersabda:

Yang bermaksud: “Apabila seorang hamba meninggal dunia, maka
terputuslah darinya amalnya kecuali dari Tiga perkara iaitu sedekah jariah,
iimu yang diambil manfaatnya, anak soleh yang mendoakannya”. (Hadis

Riwayat Muslim)
Sidang Jumaat yang dirahmati Allah,

Pada saat yang penuh barakah ini marilah kita berselawat ke atas nabi
Muhammad SAW yang membawa petunjuk dan rahmat kepada kita sekalian

sepertimana perintah Allah dalam surah Al-Ahzab, ayat 56:

“Sesungguhnya Allah dan malaikat-Nya berselawat kepada nabi
{Muhammad SAW} wahai orang yang beriman, berselawatlah kamu

kepadanya serta ucapkanlah salam sejahtera dengan penghormatan yang

sepenuhnya”.

